
daarvan op die plaaslike gemeenskap, en die nagevolge 
van oorlog op beide soldate en die Afrikaanse boere. 

Jaekel Strauss gaan egter verder as slegs blote 
dokumentering van die Suid-Afrikaanse oorlog. 
Deelfontein dien ook as regstelling van die narratiewe 
waarin die ellende van die wit Afrikaner se lyding tydens 
die oorlog op die voorgrond geplaas is, en funksioneer 
as uitdaging teen die gebruik van hierdie lyding as 
motivering vir Afrikanernasionalisme. Jaekel Strauss 
daag hierdie narratiewe uit deur ook, en hoofsaaklik, 
die leiding van die swart Ander tydens die oorlog ten 
toon te stel. Die leser word byvoorbeeld bekendgestel 
aan die swart kampe waar “daai kinders […] gewoonlik 
nie eens [het] wat [wit kinders] vanoggend gehad het 
nie” (157). Deur die dagboek van Klara Grootboom te 
kontrasteer met die vertelling en belewenis wat die 
leser deur Oliver Glenville ervaar, word wat Taljaard-
Gilson  noem die Afrikaner se “heroïek van die 
verlede” gerelativeer en gedekonstrueer “as deel van 
die konfrontasie met die verwerking van skuld van die 
verlede”.

Die dekonstruksie in Jaekel Strauss se roman is 
egter van so ’n aard dat dit nie slegs op die herskrywing 
van die wit Afrikaner se oorsprongsverhaal dui nie, 
maar ook feministies in aanslag is. Jaekel Strauss 
daag die aanname van tradisionele genderrolle uit 
deur byvoorbeeld vir Klara Grootboom ’n geweldige 
goeie jagter te maak. Klara se bravade en bevoegdheid 
met ’n geweer word gekontrasteer met Oliver 
wat “kiekies bo karkasse” (102) verkies. So ook is 
Oliver se Sjinese vrou Mei-Ling wat teenoor hulle 
dogter “glad nie moederlik optree nie” (208) en haar 
politieke ywer en ondersteuning van Mao Zedong 
(210; 221) ’n dekonstruksie en herbesinning van wat 
as selfsprekende tradisionele en geskiedkundige 
gendernorme aanvaar is. 

Hoewel die sprong van meer as ’n honderd jaar 
volgens my opvallend en aanvanklik steurend is, is 
deel drie van die roman juis wat Jaekel Strauss se 
roman so geslaagd maak. Terwyl ons dikwels sukkel 
om te vereenselwig met Oliver, sy onvermoë om sy 
eie aandadigheid te aanvaar, en sy voortdurende 
ontvlugting, is Klarissa Grootboom die karakter wat 
geloofwaardig en besonders humoristies uitgebeeld 
word. Haar karakter toon die nodige kompleksiteit 
wat die leser in die laaste hoofstukke opnuut boei. 
Klarissa, die Kaapse kunstenaar wat in 2020 deur 
die Covid-19-pandemie leef, is die goue draad wat 
die geskiedenis en die impak daarvan op die Suid-
Afrikaanse onderbewussyn en sosiale organisering 
uitbeeld. Haar soeke na identiteit, en die worsteling van 
die twee pole Afrikaner/Brits wat haar gevorm het, is 

wat hierdie roman uiters geslaagd maak. Jaekel Strauss 
se geskiedkundige roman kan gemaklik sit tussen 
Ingrid Winterbach se Niggie en P.G. du Plessis se Fees 
van die ongenooides, en herinner met die beskrywing van 
die Karoo en geeste met tye aan Etienne van Heerden se 
Die swye van Mario Salviati. 

Sluitstuk.
Johann Rossouw.

ISBN 9781415210031.

Sluitstuk is Johann Rossouw se derde roman. As 
akademikus is sy vakgebied die filosofie, spesifiek die 
werk van die Franse filosowe Foucault en Stiegler. 
Hy het verskeie Franse tekste in Afrikaans vertaal, en 
publiseer gereeld akademiese en verwante bydraes in 
vaktydskrifte, dagblaaie en op e-platforms.

Opvallende temas in Sluitstuk sluit eerstens mentor- 
en skrywerskap in, en tweedens die verwerking van 
verlies te midde van gevoelens van verwerping, verraad 
en selfs vergelding. Die romanstorie vertel hoe ’n jong 
aspirantskrywer (Markus Lourens) aan die grootste 
romanskrywer in Afrikaans (Rudolf Eksteen) skryf 
om sy bewondering vir sy jongste roman oor te dra 
en te vra of hy hom sal leer skryf. Tot sy verbasing lei 
dit tot ’n verdiepende vriendskap met persoonlike 
kontak, wat egter plotseling deur die groot skrywer 
beëindig word. Vervolgens gaan die aspirantskrywer 
na ’n Zen-tempel in Frankryk (wat die groot skrywer 
vroeër onder sy aandag gebring het), waar hy as ’n 
Zen-monnik opgelei word. Vyftien jaar later keer hy na 
Bloemfontein terug en aanvaar ’n akademiese pos aan 
die universiteit. En dan, na dekades van geen kontak, 

nader die groot skrywer sy eertydse vakleerling en vra 
’n herontmoeting aan, met verreikende emosionele 
gevolge.  

Bostaande storie word vertel binne die raam 
van ’n onderhoud (drie jaar na die groot skrywer se 
selfdood) tussen die akademikus en ’n Nederlandse 
vrou wat navorsing doen vir die skryf van ’n biografie 
oor die groot skrywer. Tydens die onderhoud, wat 
regdeur die nag duur, word intieme en onthutsende 
onthullings deur albei gespreksgenote gemaak, gestaaf 
deur dokumentêre bewyse (insluitend briewe wat deur 
die akademikus bewaar is).  

Reeds by die lees van die lokteks op die agterblad 
is dit duidelik dat Sluitstuk op ware gebeure en werklike 
mense gebaseer is, al word hul identiteit deur die 
gebruik van skuilname versluier. Die opdrag aan die 
slot van die boek bevestig dat Rudolf Eksteen eintlik 
Karel Schoeman is en die foto, twee bladsye verder, 
dat Markus Lourens eintlik Johann Rossouw, die 
skrywer van Sluitstuk, is. Irene Reynders is herkenbaar 
as Ria Winters, wat al in Reise met Schoeman (2020) 
oor haar biografiese navorsing verslag doen. Dit, saam 
met verifieerbare gegewens, en verskeie gepubliseerde 
artikels (so onlangs as 2023) deur Rossouw oor sy 
vriendskap met Schoeman, wek die indruk dat die 
gegewens in die roman waar moet wees. Dié aanname 
maak die onthullings in Sluitstuk des te meer onthutsend, 
omdat dit aspekte onthul wat Schoeman nooit aan die 
openbare klok gehang het nie, en omdat die leser die 
waarheid van die onthullings nie kan toets nie. Maar 
dan tree daar, minstens vir die leser wat belese is oor 
Schoeman, teen die einde van die roman inligting na 
vore wat wel kontroleerbaar is en feitelik onwaar blyk 
te wees.

Lesers raak dikwels ontstig deur literêre tekste 
met ’n opvallende vermenging van feite en fiksie. 
Min Afrikaanse skrywers het soveel opspraak as 
die kortverhaalskrywer Koos Prinsloo verwek 
weens sy onverbloemde inbedding, in sy fiksie, van 
feitelike gegewens en onthullende, kontroversiële 
persoonlike dokumente, soos outentieke foto’s, briewe 
en dagboeke van en oor identifiseerbare, meermale 
nog lewende mense met wie die verteller/abstrakte 
outeur/konkrete outeur ’n intieme verbintenis gehad 
het. Gerrit Olivier beskryf insiggewend hoe Prinsloo 
met toenemende vaardigheid hierdie tegniek in sy 
vier bundels (1982–93) bemeester het, en sodoende ’n 
besondere veelvlakkigheid en samehang in sy oeuvre 
kon opbou. In sy vierde bundel lei dit tot ’n “oomblik 
van doodsaanvaarding” (1001), waarmee Prinsloo 
die outobiografiese lyn (of lewensreis) in sy oeuvre 

afsluit. Sluitstuk toon verskeie ooreenkomste hiermee 
in die vertelling van hoe Eksteen sy lewensreis afsluit 
en beëindig, al stem elemente van die gebeure in die 
doodstoneel aan die slot van die roman nie biografies 
met dié van Schoeman se dood ooreen nie (vergelyk 
Landman, asook persberigte wat ten tyde van 
Schoeman se dood verskyn het). 

Die tegniek wat Rossouw in Sluitstuk volg, is 
dus eie aan ’n gevestigde tradisie in die Afrikaanse 
letterkunde. Lank voor T.T. Cloete in 1984 “die 
waarheid gelieg” het, het S.J. du Toit dit al in Di 
koningin fan Skeba (1898) gedoen. Abraham H. de Vries 
verklaar dat, wat stories betref, die verskil tussen 
waarheid en leuen, werklikheid en verdigsel, nie ter 
sake is nie. Koos Prinsloo integreer die werklikheid 
struktureel met die storie. Karel Schoeman skryf self 
verskeie biografiese romans waarin herkenbare en 
kontroleerbare biografiese feite by wyse van fiksie aan 
die leser oorgedra word, net soos in sy roman Titaan 
(2009). Sluitstuk staan in dié opsig egter die naaste aan 
Die noorderlig (1975) waarin, soos Daniel Hugo in Stiltes 
en stemme aandui, Francois en Estelle se storie eintlik 
dié van Ingrid Jonker en André P. Brink is, met die 
verteller Paul wat Karel Schoeman self verteenwoordig. 
Maar waar Brink met ’n venynige persoonlike aanval 
op Schoeman gereageer het, reageer Ria Winters in 
’n 2023-onderhoud met Jaap Goedegebuure (Zuid-
Afrikahuis) gelykmatig op die moontlikheid dat lesers 
Irene, haar ‘dubbelganger’ in Sluitstuk, se onthullings in 
die teks moontlik as die reine waarheid kan beskou. 

Ten slotte: wat anders val in Sluitstuk op naas die 
vervlegting van waarheid en versinsel? Dat Rossouw 
hierdie roman nie uit sy mou geskud het nie, maar ses 
jaar lank daaraan gewerk en herskryf het (met insette 
deur verskeie kritiese lesers). Dat die roman vlot en 
boeiend lees. Dat dit stilisties goed versorg is (ondanks 
enkele Nederlandse taal- of spelfoute) en dat die styl 
inderdaad ooreenkomste met dié van Schoeman toon. 
Sluitstuk kan gelees te word as ’n raamvertelling, ’n 
Bildungsroman, ’n roman oor individuasie (Jung), 
en as ’n fiksionalisering van die lewe van Schoeman, 
Rossouw, en hulle vriendskap. Die lokteks tipeer 
Sluitstuk as ’n “elegiese roman”; die leser moet dus 
die versoeking weerstaan om dit as ’n wetenskaplik 
betroubare biografie te wil lees. Sluitstuk is veral 
ook ’n roman oor skrywerskap en oor skryf—dit wat 
Schoeman se hele lewe gerig het—en ’n interessante en 
verdienstelike toevoeging tot literatuur oor “Afrikaans 
se grootste romansier” (8).

Hemel en aarde en ons.
Zirk van den Berg.

Hemel en aarde en ons is Zirk van den Berg se elfde 
Afrikaanstalige roman, en reeds op die voorblad word 
sekere kodes van dié roman se inhoud, maar ook die 
plek daarvan in die skrywer se oeuvre, geaktiveer. Die 
voorblad pronk met ’n treffende foto, geneem deur 
Van den Berg self, van ’n blik vanuit ’n verweerde 
vensterraam in ’n verlate huis op die spookdorp, 
Kolmanskop. 

Met die eerste oogopslag sluit hierdie roman aan 
by die skrywer se sogenaamde Duitswes-trilogie, met 
Siegfried Bock as hoofkarakter. Die leser kom wel 
vinnig agter dat daar met hierdie roman ’n ander blik 
op die verlede geplaas word, naamlik die vlietende 
rykdom van die dorp met sy diamantdelwery—en 
die mense wat hierdie dorp bewoon het. Die titel, 
wat weens goeie uitlegwerk, die voorbladfoto eggo 
(die woorde “hemel” en “aarde” is só geplaas om hulle 
semantiese verwysings te weerspieël) is ’n belangrike 
sleutel in die ontsluiting van die inhoud van die roman. 
Dit plaas enersyds fokus op die ruimte en andersyds 
fokus op die karakters in die verhaal, die “ons”. 

Die verhaal speel, soos reeds genoem, in 
Kolmanskop af, asook in Lüderitzbucht. Die 
eersgenoemde dorpie en omliggende woestyn word 
as simbool aangewend vir die verganklike aard van 
die mens (die “ons” in die titel) en hul doen en late. In 

die roman se openingsparagraaf word die vergelyking 
getref tussen die woestynruimte en die mens se geheue: 
“Die vervloënheid bly my by, die samehang ontgaan my. 
Daar is ’n sifting ter sprake, diamant uit die duinesand, 
die eiening van waarheid, die saamsnoer van mense en 
gebeure in plek en tyd. […] Gewaarwording verskyn 
uit die spookdorp van die geheue, verdring die hede. 
Die onmiddellikheid van herinnering. Só was dit toe 
…” (7). 

Met hierdie eerste paragraaf begin die eerste-
persoonsverteller, wat vir ’n groot gedeelte van 
die roman nie bekend aan die leser is nie, met ’n 
raamvertelling en keer terug na die vroeë 1900’s, na ’n 
tyd waar vroue en mense van kleur min tot geen regte 
of seggenskap gehad het nie, en waar ’n rassistiese en 
chauvinistiese bestel aan die orde van die dag was. Die 
mynbestuurder, Hans-Peter Kranz is in die besonder 
’n voorbeeld hiervan. Iemand wat gesag afdwing by sy 
onderdane by die myn, sy huis en by uitstek die hele 
dorpie. Hierteenoor staan die hoofkarakter, dokter 
Alexandra Stackelberg. ’n Vrydenkende en intelligente 
vrou wat deur die mynbestuurder aangestel word as 
die dorp se dokter, én om die nuutste x-straalmasjien te 
gebruik om diamantdiewe te vang. Van den Berg skep 
’n genuanseerde karakter wat beslis die stereotipe van 
daardie jare uitdaag—hy gebruik byvoorbeeld Eugène 
Delacroix se skildery La Liberté guidant le peuple (Vryheid 
lei die mense) (1830) as interteks om vir Alexandra te 
beskryf: “Haar figuur is die soort wat, vaandel in die 
hand, dalk met ontblote bors, ’n skare moet lei in die 
soeke na ’n ideaal—vryheid dalk, nie skoonheid nie” 
(10). 

In haar werk as geneesheer is daar ’n insident waar 
een van haar pasiënte sterf en sy haarself in ’n morele 
dilemma bevind—waar sy moet besluit wat die grense 
is tussen reg en verkeerd, tussen hemel en aarde. 

Die agterbladteks bestempel die roman as ’n 
“veelvlakkige whodunit met ’n konseptuele kinkel”. 
Die tradisionele whodunit-roman (soos die werk van 
Christie en Doyle) is komplekse verhaal- of plotgedrewe 
speurfiksie waar ’n moord gepleeg word. Die res van die 
roman word dan gewy aan ’n speurderagtige karakter 
wat die moordenaar identifiseer en sy of haar motiewe 
vasstel. In die geval van Hemel en aarde en ons word die 
identiteit van die moordenaar sowel as die vermoorde 
eers aan die einde van die roman bekendgemaak 
(hoewel mens reeds op p. 15 lees van ’n man wat 
vermoor word). Ook wie die ek-verteller is, bly tot aan 
die einde van die teks ’n geheim. Dit is hierdie spanning 
wat die leser noop om verder te lees en die ander 
karakters te leer ken—elkeen met sy of haar eie goeie 
motivering om die moord te gepleeg het. Vir die skerp 

